
<CUIR ISTEACH: Áit, dáta>
A Chógaiseoir, a chara,
Táimid ag déanamh teagmhála leat mar chuid de thionscnamh uile-Eorpach, chun d’aird a dhíriú ar an méadú atá tagtha ar an bhfrithsheasmhacht i leith antaibheathach ar fud na hEorpa, rud ar cúis imní é, agus chun do chuid tacaíochta a iarraidh agus muid ag cur i gcoinne na treochta sin.
Déanann an Lárionad Eorpach um Ghalair a Chosc agus a Rialú (ECDC), mar aon leis na húdaráis sláinte ar fud an Aontais Eorpaigh, comhordú ar Lá Feasachta Eorpach maidir le hÚsáid Antaibheathach - tionscnamh sláinte Eorpach a ndéantar a shonrú ar 18 Samhain gach bliain. Táthar ag díriú i mbliana ar a bheith ag obair le cógaiseoirí, amhail tú féin, chun úsáid chuí na n-antaibheathach a chur chun cinn agus chun othair a chur ar an eolas faoin mbaol a bhaineann leis an bhféinchóireáil le hantaibheathaigh.
Tá méadú tagtha ar an bhfrithsheasmhacht i leith antaibheathach le blianta beaga anuas, a mhéad go bhfuil an fhrithsheasmhacht sin ina mórbhagairt maidir le héifeachtacht na n-antaibheathach amach anseo. Agus an easpa cóireálacha antaibheathacha nua san áireamh leis, tá an méadú atá tagtha ar líon na mbaictéar atá frithsheasmhach in aghaidh antaibheathach ina chúis le baol tromchúiseach don tsláinte phoiblí.
Mar is eol duit, tá gaol idir an fhrithsheasmhacht i leith antaibheathach agus an chaoi a n-úsáidtear iad agus a mhéad a n-úsáidtear iad. I gcúrsaí míochaine an duine, is sa chúram príomhúil a bhaintear úsáid as antaibheathaigh den chuid is mó (80-90%). Leis an bhféinchóireáil le hantaibheathaigh, áirítear fodháileadh antaibheathaigh gan oideas agus úsáid nach gá a bhaint as antaibheathaigh atá fágtha tar éis cóireála. Baineann tábhacht ar leith le ról an chógaiseora sa chomhthéacs sin, toisc nach mór antaibheathaigh a ordú agus a fhodháileadh go freagrach, agus iad a úsáid mar is ceart.
I suirbhéanna le déanaí (m.sh. Eorabharaiméadar), léiríodh gurb amhlaidh, i ngach tír, go bhfaigheann tromlach suntasach othar antaibheathaigh trí oideas míochaine. Is ann i gcónaí do mhionlach othar a bhaineann úsáid as antaibheathaigh gan oideas (3%), áfach, nó a úsáideann antaibheathaigh atá fágtha ó chúrsa roimhe sin (2%). Is éagsúil é méid na faidhbe sna tíortha éagsúla. Dá bhrí sin, is ga úsáid chuí antaibheathach a chur chun cinn i measc othar a fhreastalaíonn ar chógaslanna ar fud na hEorpa.
Baineann an-tábhacht leis an méid is féidir leatsa a dhéanamh chun feasacht a spreagadh faoi úsáid stuama na n-antaibheathach. Ós rud é go mbíonn teagmháil dhíreach agat le hothair ar bhonn laethúil, is agatsa is fearr a bheidh an deis tionchar a bheith agat ar a mbraistintí agus a dtuairimí i leith an tinnis atá orthu agus an gá a bhraitheann siad atá le hantaibheathaigh.
Tá roinnt ábhar faisnéise tairgthe ag ECDC chun tacú leat maidir le hoideachas a chur ar othair i ndáil le húsáid chuí na n-antaibheathach. Tá beagán ábhar faisnéise ullmhaithe againn agus cuirfear tuilleadh ar fáil sula fada. Iniata leis seo, go sonrach, tá teachtaireachtaí tábhachtacha ginearálta, íomhá ar féidir í a phriontáil ar mhálaí cógaslainne (mar shampla), póstaer ar féidir é a thaispeáint d’othair i gcógaslanna chun faisnéis a sholáthar faoi fhéinchóireáil le cógais agus faoi úsáid chuí na n-antaibheathach. Ar an suíomh gréasáin i gcomhair Lá Feasachta Eorpach maidir le hÚsáid Antaibheathach (http://antibiotic.ecdc.europa.eu), tá tuilleadh acmhainní ar fáil chun feasacht i leith antaibheathach a chur in iúl sa chúram príomhúil, chomh maith le naisc le hábhar léitheoireachta breise agus smaointe faoi conas cabhrú le hothair.
Gabhaimid buíochas leat roimh ré as do chuid tacaíochta agus as comhoibriú linn. Le cúnamh uaitse, tá sé ina chuspóir againn laghdú a dhéanamh ar úsáid nach gá na n-antaibheathach, ionas go mbeidh na cógais sin, a thugann beatha daoine slán, fós éifeachtach sna blianta atá romhainn amach.

An Dr Marc Sprenger

